
Сықақ әңгіме

Бүгін той болатын үй – біздің ортан қолдай құдамыз
Жүсіптікі. Шынында да бұлар бізге жақын құда еді. Жүсіп
менің әкемнің қарындасына «аю қайнаға». ал құданың жалғыз
баласы Қиса маған құда бала, оған мен де құда бала. Келіншек
алған – сол Қиса. «Көзімнің тірісінде Қисаның аяғын тұсап
беремін. Біреудің қолына қаршығадай қондырып отырған
жалғыз қызы бар. Сол балаға көңілім құлап отыр. Қоймірет,
пысық бала. Бір еркектің басын қор етпейді»,– деп, осы қызды
Қисаға әкесі өз қолынан әкеліп беріпті дейді әкемдер. Әкемнің
мұнысы өгізге келген күн бұзауға да туады деген емеуіріні болу
керек, тегі.
Осы ауыл жігіттерінің үйлену салты (әрине бәрі емес) өз
басыма жақпай-ақ қойды. Түнеу күні Бейсен қызық істепті.
Әумесер неме бес фляг сыраны ашытып қойып, қыз іздесе
керек. Көрші ауылда «кет ары» емес, аманы түзу қызы бар екен.
Соған сенген Бейсекең той жабдығын істетіп қойып, жанына
иықты-иықты екі жігітті ертіп, салаң ете түссе ол немесін кеше
ғана бір жігіт қағып кетіпті. Енді не істейді. Ен сап қойған жоқ
мынау менің қызым деп. Әр ауылға ат сабылтып іздеген екен,
аттың жалы, түйенің қомында қай қыз тигендей, таба алмапты.
Бес фляг сыраны жатып ішіп, тұрып ішіп тауыса алмай сасуға
бет бұрған соң төгіпті деседі.
Құданікі кемпір-шалдардың басын кеше қосып тастаған.
Бүгінгі есе жастарға тиген-ді. атам мен апам ішерін ішіп алған,
ендігі кезек менікі.
Құдайшылығымды айтайын, шыр етіп жерге түскелі той
дегенді естуім бар да, көруім жоқ. Неге, демеңіз, орта мектепті
биыл ғана бітіріп, химиядан құтылған жайым бар-ды. ал
енді дырду шыққан үйдің әлде кім құсап есік-терезесінен сығалауға иттігім жоқ. Жауын-жауынның арасымен безетін
қулықты менің пешенеме жазбаған. Бос белбеу, ашық ауыз,
ынжықтықтың иісі үнемі аңқып тұратын бойымнан. Кейде
«аллау», осы жылпостық маған неге ғана дарымады екен» деп,
дода болып қамығатынмын. Әрине, бұл құрбы-құрдастарым
тақырға отырғызып кеткенде ғана ойыма түсетін. Сонымен не
керек, бүгін, тойға баратын болдым. Өз өмірімдегі күнделікке
түртіп аларлықтай өзгеше кезең болған соң кәдімгідей түс
әлетінен жиналдым. Несін жасырайын, шалбар, жейдемді екі
қайтара үтіктеп, беті-қолымды ақ жемін шығара жудым. Өз-
өзімнен желігіп, белгісіз бір қуаныш буып көтеріп кетердей,
аса толқудамын. Жан досым Жолдыаяққа да қырын қарап:
«кет, қылшығың жұғады» деп зекіп тастадым. Апыр-ау, күн
батсашы. Егер қолымнан келсе көтеріп апарып қоңыр төбенің
артына алдақашан тыға салар едім. Ол дәрменді қайдан берсін,
ошаққа қара қазанды әрең қойып берем апама.

Мен құданікіне келгенде той өз күшіне әбден кіріп үлгеріпті.
Табалдырықтан аттауым мұң екен бір топ жігіттердің қолды-
аяққа тұрғызбай қырғидай іліп әкеткені бар емес пе. Қайдан
келдім, қайтып келдім ол жағы бимәлім, әйтеуір бір қыз, бір
жігіттің ортасына топ ете түстім. Есімді жиып алдыма қарасам
гүлді дастархан көнетоздау сырмақтың дәл ортасында жарты
мөшек бауырсақ пен (отыз қырық болар) сыра толы стақанды
төсіне мамырлатып ап, қырғи қабақсыз бейбіт жатыр екен. Осы
екеуінен басқа тағам көрсем көзім шықсын.

– Ұйбай-ау, Жуасбай құда келіпті ғой.
– Е, құдаң болса қайтейін. Өзіміз мінгесіп отырғанда құй-
ысқандағы бірдеме құсатып қыстырылғаны несі.

– Балаңды бөлеп жүрдің бе, ерте неге келмедің?
– Жолдыаяғынан шыға алмаған ғой.
– Өзіне штраф тартқызу керек.
– Міне табылған ақыл, көзін жұмсын да бес стақан сыраны
дем алмай ішсін, тәртібі: аузын ашады да бірінен соң бірін
құяды өңешіне.

– Сөйту керек.
– Өлтіруші ме едіңдер, әлде Жуасбай жүндеуге жақсы деп
отырсыңдар ма! (бұл қызбен жылы амандасушы едім).

– Ей, Сара, қорғаштама, білдің бе! Бұл да ойынның бір түрі.
Көрім болды ғой бағанадан бері құлаққа ұрған танадай едік.

– Тіпті сыраны іше-іше іш кепті. Желпінейікші бір.
Міне мен осылайша тойға жиналған жастардың ойынына
«ұйтқы» болдым.

Маңдайымнан суық тер бұрқ етті. Бесті қойып, бір стақан
сыраны қырық бөліп ішетін басым, қатты састым. Тегі көзім
тым-тым ежірейіп кетті білем.

– Онесі-ей, әке, жылан көрдің бе? Еркек танасы емессің бе.
Сен түгіл қыз – біз де ішіп отырмыз. Сені де атом ғасырының
оқығаны дейді-ау, – деп, іреп тастады жанымдағы қыз. Қамқор
тілей құдаға қарап едім:
– Жұта сал. Ашыған көженің суы емес пе,– деді көзін
қысып. Апыр-ай, енді не істеуге... Қайдан келдімге жолықтым.
Шорт сним, өлсем көженің суынан өлейін. Сыра толы стақанды
қолыма алдым да тура төбеге қарадым. Көзімді жұмдым.
Аузымды арандай аштым. Ия, сәт! Құя салдым. Мәссаған.
Мұным иегіме құйылды.
– Ой, дөйт деген. Мына гөзелің өз аузын өзі таба алмады.
– Суға сүңгитіндей көзін тасқылып жұмып алса, жағасына
құяр.

– Ендеше сен аузыңды аш, мен құяйын, – деді жанымдағы
жігіт. Шыдаған жан шыдасын. Намыс қоя ма, көндім. Тағы
да төбеге қарап, аузымды аштым. Құя салды. Іле екіншісін...
Бұдан кейін дастарханнан бір-ақ секіргенімді білем. Көзімнен
жас ыршып кетті. Сыраға шашалғаннан, химиядан жүз есеп
шығарған оңай ма деймін. Булығып, лоқсып өле жаздап барам.
Қашпағанда қорқам ба, алды-артыма қарамай үйге зыттым.
Ал тойдағылар күлкіден тоқал үйдің түндігін желпілдетіп
жатқандай еді. Әйтеуір иегім өзіміздің шөпқораға ілінді,
мұрттай ұштым. Өңешімді тырналап, әлі шашалып жатырмын.
Аллау, ашиды...

Бір мезетте тыныс алайын дедім. «Әй, өзім үйленгенше
арақ-сыра ішіп, тойға барсам Жуасбай болмай кетейін», – деп,
ант бердім бейуақытта. Бұл шын антым еді. Өстіп әр нәрсені
қиялдап жатқанда көзім ілініп кетіпті. Ілініп емес-ау, ұйықтап
кетіппін. Түсімде әлгілер келіп: «іш деймін, іш» деп кіжінеді.

Мен «антым бар, ішпеймін өлтірсеңдер де» деймін. Біреуі
келіп тұмсығын бетіме тигізе, іш деді. Аузынан сыра иісі
шығама немене. Демі қандай сасық өзінің. Дәл иттің деміндей.
Жиіркеніп, тұмсықтан қойып қалдым. Бажылдап тұра безді.
Ұшып тұрып, көзімді ашсам сонадай жерде Жолдыаяқ
қаңсылаған күйі зытып барады екен. Құрып қалсын! Иіскелеп
жүрген Жолдыаяғым екен ғой. Обалыңа қалдым-ау, бишара. Ит
ішкір-әй, «әбден ашыған көженің суын» осыған берсе. Бірақ
ит сыра ішуші ме еді, тәйірі. Қой ішетін шығар. Әйтпесе ит
ішпегенді біз неге ішеміз.

1965 ж.


  